
2022ko Kontxako Bandera, publikoaren energiarekin eta

Elkanoren omenez 

Donostiako Estropaden 2022ko edizioak 20 talde izango ditu emakumezkoetan eta

25 gizonezkoetan 

Pandemiaren ondorioz estropadak normaltasunez ospatu ezin izan diren bi urteren

ondoren, 2022ko Kontxako Banderak irailaren lehenengo bi igandeetan Donostiako

badiaren inguruan elkartuko diren milaka eta milaka arraunzaleek emango duten

energia  guztia  izango  du. Edizio  honetan,  gainera,  estropadek  Juan  Sebastian

Elkano  Getariako  itsasgizona  omenduko  dute,  bere  balentriaren  bosgarren

mendeurrenean. 

Kontxako  Banderaren  egutegia  abuztuaren  31n  hasiko  da  (gizonezkoen

sailkapena), irailaren 1ean (emakumezkoen sailkapena), eta irailaren 4an eta 11n

(jardunaldi bikoitzeko estropada) jokatuko da.  19 talde emakumezkoetan eta 24

gizonezkoetan, lehian sartuko dira estropadako zazpi  plazetako bat lortzeko eta

Donostiarrari laguntzeko. 

Donostiako  alkate  Eneko  Goiak  aurtengo  edizioaren  aurkezpenean  adierazi

duenez,  “Kontxako  Bandera  bere  energia  guztiarekin  itzuliko  da,  eta  ikuskizun

handia  izango  da  berriro  ere”,  estropada bi  urtez  ikuslerik  gabe  egin  ondoren.

Goiak adierazi duenez, iraileko bi igandeetan “Donostia arraunaren eta kirolaren

hiriburu  bihurtzen  da  Euskadi  osoko  eta  beste  eremu  batzuetako  milaka

zalerentzat, eta gure hiria beso zabalik hartuko ditu gozatzera datozen guztiak”. 

"Desiratzen  geunden",  adierazi  du  alkateak,  eta  “Kontxa  donostiar  ororentzat

urteroko  mugarrietako  bat  dela  eta  gure  hiriaren  historiaren,  esentziaren  eta

idiosinkrasiaren parte” direla gaineratu du. 



Berdintasuna sarietan

Berdintasunarekiko  konpromisoari  eutsiz,  sarietara bideratutako zenbatekoa berdina

izango  da  emakumezkoen  eta  gizonezkoen  modalitateetan.  Guztira  85.500  €-koa

izango da bi modalitateetan, eta 25.000 €-ko sari ekonomikoa eta bandera emango

zaie lehenengo postuan sailkatutako tripulazioei. 

Zortzigarren  aldiz  jarraian,  ADEGIk  5.000€  eta  trofeoa  (traineru  baten

erreprodukzioa)  emango  dizkie  azken  bi  estropadetan,  emakumezkoen  zein

gizonezkoen  modalitatean,  denbora  osoaren  zenbaketarik  onena  lortzen  duen

traineru gipuzkoarrari. 

Halaber, eta 2021ean egin zuen bezala, Euskadiko Kirol Portuak Kontxako Bandera

babestuko du bere bi modalitateetan, emakumezkoetan eta gizonezkoetan. Irabazle

suertatzen den tripulazio bakoitzari  garaikur  bana emango dio 2022ko Bandera

banatzen den bitartean. 

Elkanori omenaldia

1522ko irailaren 6an,  Juan Sebastian Elkano marinel  getariarra,  Victoria  itsasontzia

buru  zuela,  San  Lúcar  de Barramedara  iritsi  zen,  munduari  bira  lehen  aldiz  eman

ondoren. 500 urte igaro dira eta Donostiako Estropadek omenaldia  egin nahi  diote

kontinente ezberdinen arteko kultura, ekonomia, nekazaritza, abeltzaintza eta gizarte

trukeari ateak ireki zizkion marinelari. 

Hala, aurtengo Kontxako Banderek begizta bat eramango dute, munduari emandako

lehen biraren une historikoa gogorarazteko.

Halaber,  irailaren  4an,  Vera  Cruz  itsasontzi  portugaldarra  Donostiako  badian

ainguratuko  da,  estropadak  egiten  diren  garaian.  XV-XVI.  mendeetako  karabela

portugaldar  baten  erreplika  da,  2000  urtean  eraikia,  Brasilen  aurkikuntzaren

bostehungarren  urteurrena  gogoratzeko.  23,8  metroko  luzera  du,  eta  100  tona

inguruko  pisua.   



Hilaren  6an,  Elkanoren  Egunean,  Getariako  Udalak  kasurako  prestatutako

ospakizunetan parte hartuko du karabelak.

Elkartzeko kartela

Kartela  Brenno  Henrique  diseinatzaile  bisualarena  da,  eta  "Berriro  elkarrekin!"  du

izenburu. Estropada zoragarri batzuen itzulera ospatu nahi du, non milaka pertsona

berriro elkartuko diren. 

Sarrerak eta zozketa

Pasealeku Berritik, Urgulletik, Kaitik eta Alderdi Ederretik estropadak ikusteko 

sarrerek prezio hauek izango dituzte: 

-  4 € sarrera orokorra.

-  2 € orokorra murriztua (langabetuak, pentsiodunak eta 30 urte azpikoak)

-  Doan 12 urte bitarteko haurrentzat. Orokorra.

-  8 €  tribuna (doan 6 urte bitarteko haurrentzat, eserlekua okupatu gabe).

Karabelak 20 lagunei badiaren erditik estropadak ikusteko aukera eskainiko die.

Hala,  abuztuaren  31ko  gauerdira  arte,  5  gonbidapen  bikoitzen  zozketan  parte

hartzeko aukera dago, irailaren 4an estropadez gozatzeko. 

Zozketan parte hartzeko, honako helbide honetan dagoen formularioa bete behar da:

www.donostiakultura.eus/festak/estropadak. 

Zozketa  irailaren  1ean izango  da,  12:00etan,  Donostia  Kultura  Festak-en bulegoan

(Konstituzio Plaza). 

Donostian, 2022ko abuztuaren 25ean


